
ORGANIZA 
 
Concellería de Cultura do Concello de Vigo 
Praza do Rei, 1-36202 VIGO 
Tel. 986.810.246; correo: ofi.areacultural@vigo.org 
 
Alcalde 
Abel Caballero Álvarez 
 
Concelleiro da Área de Cultura 
Cayetano Rodríguez Escudero 
 
 
Xestión e coordinación xeral 
Jesús López Moure 
Xefe do Servizo de Xestión e Promoción Cultural 
 
Dirección artística 
Lucía Martínez 
 
Colabora 
Estrella Galicia-1906 

 
INFORMACIÓN XERAL 
 
www.imaxinasons.com 
www.vigocultura.org 
Servizo de Atención Cidadá: 010 (dende móbil ou fóra de Vigo 986.810.260) 
Horario: de 08.00 a 20.00 h. de luns a venres, de 10.00 a 14.00h. os sábados 

 
MODALIDADE DE ACCESO AOS CONCERTOS 
 
Venda anticipada a partir do 20 de xuño 
www.ataquilla.com / 902 504 500 
Concertos de pagamento 
-Salón de actos do MARCO: 3 € + gastos de xestión 

-Auditorio Municipal do Concello: 5 € + gastos de xestión 

 
 
Venda de entradas no mesmo día dos concertos 
Nos despachos de billetes da sala do concerto desde unha hora antes do seu comezo 
 
Entrada Libre até completar aforo: 
Rúa Londres 
 
Inscrición nas actividades da Academia de Sons 
A partir do 20 de xuño no Servizo de Atención Cidadá 010 
 
 
 
En caso de inclemencias metereolóxicas, a organización poderá decidir o traslado dos concertos da rúa 
Londres. 

12º FESTIVAL DE JAZZ DE VIGO IMAXINA SONS 

 

Volve a festa do jazz a Vigo e faino un ano máis da man do Imaxina Sons, o festival 

promovido polo concello e que se celebra do 1 ao 9 de xullo de 2016. A décimo segunda 

edición do Festival de Jazz de Vigo Imaxina Sons chega ben completa. Un programa 

construído a base de concertos de primeiro nivel e actividades para todos os públicos 

espalladas por diferentes espazos da cidade. Música que soará a cuberto e a ceo aberto 

con especial atención ao jazz da nosa contorna e na procura da complicidade de toda a 

cidadanía. Unha celebración da música e da cultura para arrancar o mes de xullo e o 

verán na cidade. 

Nesta edición o festival preséntase coas baterías cargadas baixo a batuta de Lucía 

Martínez, que recolle a encomenda do concello de Vigo como nova directora artística de 

Imaxina Sons, sucedendo nesta tarefa a Baldo Martínez (2005-2010) e Nani García 

(2011-2015).  

Lucía Martínez (Vigo, 1982), é unha das multiinstrumentistas e compositoras máis 

destacada da nova xeración de músicos de jazz de Europa. Unha xeración coa ollada no 

sur, que no caso de Lucía Martínez tradúcese na súa querencia polo folclore e a tradición 

oral. De cativa foi alumna da Universidade Popular de Vigo e en 2006 obtivo a súa 

licenciatura en percusión clásica no Conservatorio Superior de Música da cidade. Na 

actualidade reparte o tempo entre a súa cidade e Berlín, onde fixo o Mestrado en Jazz na 

Universidade das Artes, Universidade de Künste, e onde emprendeu novos proxectos 

musicais. 

A percusionista viguesa ten como obxectivo reforzar e apoiar a presenza do jazz europeo, 

con especial atención á escena máis próxima. As marcas de identidade do Festival de Jazz 

Imaxina Sons xa son inequívocas ao longo destas doce edicións: atención ás figuras 

consolidadas e aos artistas emerxentes do jazz europeo, escaparate para as novas 

propostas do jazz en Galicia e na península, concertos ao aire libre que impliquen á 

cidadanía e apoio aos músicos  e clubs da contorna próxima. Ademais Imaxina Sons debe 

entenderse como unha ferramenta cultural, auspiciada desde o ámbito administrativo 

máis próximo ao cidadán, o municipal, que ten como fin, tamén, vertebrar o espazo 

urbano como espazo de encontro e celebración da música. 

 

En 2016 o festival abre as portas a nove días de jazz cun grande concerto, o do brasileiro 

Hermeto Pascoal. Unha lenda da música que, aos seus oitenta anos, visita Galicia por vez 

primeira. Principalmente pianista, pero tamén bandoneista, guitarrista, frautista e 

saxofonista é unha das figuras máis importantes da música brasileira. Tras acadar a 

popularidade no seu país nos anos sesenta, Hermeto Pascoal irrompe na escena 

estadounidense nos anos setenta onde colaborará entre outros con Miles Davis 

culminando a década coa participación no Festival de Montreux (Suíza) en 1978, que 

marca o comezo da lenda Hermeto Pascoal. Imaxina Sons comprácese en contar coa súa  

participación no festival cun concerto de apertura que, sen dúbida, sitúa esta décimo 

segunda edición nun magnífico estado de forma. 

Apertura que terá lugar no Auditorio Municipal do Concello, columna vertebral de 

Imaxina Sons e escenario para grandes concertos en 2016: Julia Hülsmann, recoñecida 

como a poeta do jazz de Alemaña, o libanés Rabih Lahoud coa súa magnífica voz dentro 

do grupo Masaa, o pianista, compositor e ex director do festival Nani García ou a grande 

pianista Aki Takase coa súa particular homenaxe a Duke Ellington. O peche de Imaxina 

Sons 2016 no Auditorio Municipal do Concello poñerano os extraordinarios músicos da 

Orquestra de Jazz de Matosinhos. Formada en 1999, esta iniciativa municipal é hoxe en 

día un laboratorio de proxectos no que as colaboracións internacionais están á orde do 

día. Con grande pracer por parte do festival, a Orquestra de Jazz de Matosinhos estará 

por vez primeira en Imaxina Sons, na xornada de clausura desta edición, o sábado 9 de 

xullo. 

 

En 2016 o MARCO volverá a ser o escenario durante tres xornadas de concertos arraiáns, 

desafiantes, excéntricos e cheos de virtuosismo co percusionista Robertoliveira, o 

saxofonista Frank Gratkowski e o trío FronTTon. A noite do festival trasladarase a partir 

do xoves 7 de xullo ao escenario da rúa Londres co trío do pianista portugués Pedro Neves 

Trío, o jazz indie dos dinamarqueses Girls in Airports e  o novo traballo do contrabaixista 

galego Kin García. 

 

Unha nova edición de Imaxina Sons na que o jazz nas rúas volverá a mostrar a viveza da 

escena local e que, ademais, contará co programa de actividades “Academia de Sons” a 

desenvolver no MARCO por cuarto ano consecutivo. Un convite á interactuación entre 

xeracións convidando a pequenos e maiores a experimentar ao redor da música e do jazz 

con incursións no audiovisual, nas artes plásticas, na tradición oral e na electrónica. 

 

O xoves 7 de xullo, dentro do programa de Imaxina Sons 2016, inaugúrase no primeiro 

andar da Casa das Artes de Vigo a exposición “Transbordo espacial. Partituras gráficas” 

de Pelayo Fernández Arrizabalaga. As partituras gráficas de Pelayo Fernández non son 

só visualizacións das súas composicións. A través delas achegouse á obra de músicos nos 

que tiña un interese especial: Claude Debussy, Olivier Messianen, Gianto Scelsi ou 

Jimmy Lyons. Nos aparellos gráficos ideados polo artista non falta a representación de 

diferentes parámetros musicais: altura, volume, silencio, ruído, dinámica, duración, 

ritmo. A exposición estará aberta até o 4 de setembro.  

 

Convidamos a toda a cidadanía a participar do Imaxina Sons, un festival municipal 

promovido polo concello, unha iniciativa xenuína e exclusiva que procura a implicación 

de públicos diversos. 

PROGRAMA IMAXINA SONS 2016 
 
VENRES 1 DE XULLO 
Concerto de apertura 
21:00 h. Hermeto Pascoal e Grupo. Auditorio Municipal do Concello de Vigo 
 
SÁBADO 2 DE XULLO 
13:00 h. Jazz fóra de lugar 
21:00 h. Julia Hülsmann. Auditorio Municipal do Concello de Vigo 
 
DOMINGO 3 DE XULLO 
13:00 h. Jazz fóra de lugar 
21:00 h. Masaa. Auditorio Municipal do Concello de Vigo 
 
LUNS 4 DE XULLO 
11:00 h. Academia de Sons. MARCO 
20:30 h. Robertoliveira. Salón de actos do MARCO 
 
 
MARTES 5  DE XULLO 
11:00 h. Academia de Sons. MARCO 
20:30 h. Frank Gratkowski. Artikulationen Salón de actos do MARCO 
 
MÉRCORES 6 DE XULLO 
11:00 h. Academia de Sons. MARCO 
20:30 h. FronTTon. Alternating Flows. Salón de actos do MARCO 
 
XOVES 7 DE XULLO 
11:00 h. Academia de Sons. MARCO 
20:00 h. Inauguración exposición “Transbordo Espacial. Partituras Gráficas” 
de Pelayo Fernández Arrizabalaga. Casa das Artes 
21:00. Nani García Trío. Cinematojazzía. Auditorio Municipal do Concello de Vigo 
23:00 h. Pedro Neves Trio. Rúa Londres 
 
VENRES 8 DE XULLO 
11:00 h. Academia de Sons. MARCO 
21:00 h. Aki Takase. My Ellington Auditorio Municipal do Concello de Vigo 
23:00 h. Girls in Airports. Rúa Londres 
 
SÁBADO 9 DE XULLO 
13:00 h. Jazz fóra de lugar. 
21:00 h. Orquestra de Jazz de Matosinhos. Auditorio Municipal do Concello de Vigo 
23:00 h Kin García Trío. Xingra coma a área. Rúa Londres 
00:30 h. Jazz na Noite 

Venres 1 de xullo de 2016. Auditorio Municipal do Concello, 21:00 h 

Hermeto Pascoal e Grupo 
 
 

  
 
Considerado unha das figuras fundamentais da Música Popular de Brasil, Hermeto Pascoal 
visita por vez primeira Galicia e faino na apertura do décimo segundo Imaxina Sons. Nacido 
en 1936 no estado brasileiro de Alagoas, o músico é xa unha lenda. Fascinado polos sons da 
natureza desde cativo, axiña comeza a manexar o bandoneón de oito baixos e o pandeiro en 
actuacións locais e familiares. Múdase en 1950 para Recife onde se centra na zanfona e onde 
descubre tamén o piano. Despois virá o traslado a Río e posteriormente a São Paulo, en 1961. 
Xa é un músico recoñecido no seu país cunha morea de actuacións tras de si, abríndose ante 
el novas posibilidades ofrecidas pola televisión e polo florecemento dos festivais. 
 
Viaxa aos EUA a finais dos sesenta, onde grava con Flora Purim e Airto Moreira e onde coñece 
a Miles Davis coa que gravou dúas composicións súas: “Nem um talvez” e “Igrejinha”. Da 
colaboración con Davis gardou algúns temas Hermeto Pascoal, que serían incluídos no seu 
primeiro disco solista para Cobblestone titulado Hermeto e logo reeditado co nome Brazilian 
adventure. En 1973 volve a Brasil onde edita A música livre de Hermeto Pascoal. En 1976 
grava Missa dos Escravos en EUA, utilizando sons animais, e dous anos máis tarde participa 
no prestixioso Festival de Montreux. 
 
A experimentación motiva a Hermeto Pascoal que, en 1984 publica  Lagoa da Canoa, 
Município de Arapiraca , no que incorpora o que el denomina “son da aura”. Do músico 
tamén parte a idea do Calendário do Som lanzado en 1999, con composicións diarias feitas 
onde estivese e rexistradas entre xuño de 1996 e xuño de 1997. Este multiinstrumentista que 
abre Imaxina Sons 2016 asegura que ten máis de mil temas escritos sen gravar. As súas 
composicións foron interpretadas pola Orquestra Sinfónica de Brooklyn, a Filarmónica de 
Berlín, a Orquestra Sinfónica de São Paulo, etc. Hermeto Pascoal tocou cos máis grandes da 
música brasileira e internacional, como Elis Regina, Ron Carter ou Raúl de Souza. 
 
 

Hermeto Pascoal, teclado, acordeón, chaleira, frauta baixa, o seu esquelete 
Aline Morena, voz, guitarra de dez cordas, percusión corporal 
Itiberê Zwarg, baixo eléctrico e percusión 
Vinicius Dorin, saxofóns, frautas e percusión 
Fábio Pascoal, percusión e dirección de escena 
Ajurina Zwarg, batería e percusión 
 
 
hermetopascoal.com.br 

https://es.wikipedia.org/w/index.php?title=Orquesta_Sinf%C3%B3nica_de_Brooklyn&action=edit&redlink=1
https://es.wikipedia.org/wiki/Filarm%C3%B3nica_de_Berl%C3%ADn
https://es.wikipedia.org/wiki/Filarm%C3%B3nica_de_Berl%C3%ADn
https://es.wikipedia.org/w/index.php?title=Orquesta_Sinf%C3%B3nica_de_Sao_Paulo&action=edit&redlink=1
https://es.wikipedia.org/wiki/Elis_Regina
https://es.wikipedia.org/wiki/Ron_Carter
https://es.wikipedia.org/w/index.php?title=Ra%C3%BAl_de_Souza&action=edit&redlink=1

Sábado 2 de xullo 2016. Auditorio Municipal do Concello, 21:00 h 

Julia Hülsmann Quartet 
 

 
 
Resulta difícil imaxinar o jazz alemán sen Julia Hülsmann dando forma ao jazz 
contemporáneo no seu país. Fundamentalmente co seu trío formado ademais polo 
contrabaixista  Marc Muellbauer, a súa vez líder en Kaleidoscope,  e o batería Heinrich 
Köbberling, que participou en máis de 50 gravacións de jazz. Despois do grande éxito do 
seu disco The End of a Summer (ECM, 2008) o trío grava tres anos máis tarde o álbum 
Imprint, tamén con ECM. Música vocal e cada nota no sitio xusto. En 2013 o trío 
convértese en cuarteto co disco In Full View (ECM).  
 
A incorporación do trompetista e compositor Tom Arthurs, quen estudou con Dave 
Douglas e Joe Lovano, supón un revulsivo, contribuíndo con novas cores ao son da banda 
ao mesmo tempo que parece que sempre estivera integrado nela. Os coros expándense, 
as melodías duplícanse e o son sae coa típica transparencia e claridade do son 
perfeccionista de Julia Hülsmann. 
 
 
 

 
 

Julia Hülsmann, piano 
Tom Arthurs, trompeta, fiscorno 
Marc Muellbauer, contrabaixo 
Heinrich Köbberling, batería 

Domingo 3 de xullo 2016. Auditorio Municipal do Concello, 21:00 h 

Masaa 

 

 
 
Masaa é un mosaico de sons e culturas. Xogos musicais entre Oriente e Occidente, 
entre o que nos é alleo e o familiar. Cada músico trae as experiencias das súas viaxes, 
os recordos que converxen, desde as tradicións de Oriente até as linguaxes 
contemporánea do jazz. Sen dúbida a presenza de Rabih Lahoud, a súa poesía, a súa 
enorme voz, marcan e definen o proceso de traballo de Masaa. 
 
Rabih Lahoud é un cantante extraordinario, unha singularidade na escena jazzística 
de Galicia. Síntese cómodo en ambas tradicións, Occidente e Oriente, en boa parte 
polas súas raíces árabes. Formou a banda “Eternal Voyage” con Marcus Stockhausen. 
Ensina música nas universidade de Düsseldorf e Hamburgo. 
 
 
Rabih Lahoud voz 
Clemens Poetzsch piano 
Marcus Rust, trompeta 
Demian Kappenstein, batería 

Luns 4 de xullo 2016. MARCO, 2o:30 h 

Robertoliveira 
 

 
 
Robertoliveira (Salceda de Caselas 1979) é percusionista especializado no 
comisionado e estrea de obras, especificamente para percusión e electrónica [música 
electroacústica] de novos compositores nacionais e internacionais. Robertoliveira 
completa os seus estudos de licenciatura en Percusión no Koninklijk Conservatorium 
da Haia [Países Baixos]. Continúa os seus estudos de "master in music 
performance/chamber music" na Royal Irish Academy of Music de Dublín (Irlanda]), 
obtendo a distinción "First Class Honours” pola DCU Dublin City University. 
 
Os compositores Jorge Variego, Jonathan Nangle, Brian Keegan, Garrett Sholdice, 
Sergio Fidemraizer, Carlos Perón Cano, Oriol Graus, Andrés Álvarez, María 
Mendoza, Antón Alcalde, Rubén Vizcaino, Tiago Derriça, Diana Pérez, Reyes Oteo, 
Gonçalo Lourenço, Angela dá Ponte escribiron obras para Roberto.  
 
Realiza concertos como solista, tamén con ensembles contemporáneas e orquestras 
sinfónicas xunto a destacados artistas, directores e compositores actuais en salas de 
concerto e festivais de países de todo o mundo. 
 
Un artista creativo, atrevido e innovador no panorama musical contemporáneo; 
centrado en difundir música para percusión, electrónica e arte visual como toda unha 
experiencia multisensitiva, deixando atrás o vetus format de concerto 
contemporáneo.  
 
 
robertoliveira.es 
 
 
 
 
 

http://www.robertoliveira.es/

Martes 5 de xullo 2016. MARCO, 2o:30 h 

Frank Gratkowski. Artikulationen 
 

 
 
 
Frank Gratkowski (Hamburgo, 1963) comezou tocar o saxo aos dezaseis repartindo os 

seus estudos entre Hamburgo e Colonia. Exerceu como solista en varias formación 

internacionais como a Grubenklang Orchester, Musikfabrik NRW ou Tony Osley 

Celebration Orchestra. Desde 1990 ofrece as súas actuacións en solitario. Tras gañar o 

premio Musik Kreativ en 1990 edita o seu disco Artikulationen, que terá continuidade en 

2002 con Artikulationen II. Festivais de jazz, clubs, eventos de música contemporánea, 

museos ou galerías de arte son espazos habituais para Gratkowski presentar a súa 

música. 

 

 

Desde finais dos noventa tamén actúa ao outro lado do Atlántico, nos EUA e Canadá. O 

seu traballo desenvólvese sobre a base da improvisación; procesos formais, material 

tonal e xeración de sons son utilizados para crear a arquitectura da súa música, na que 

cada peza ten un carácter específico. Non son estrañas as súas colaboracións con artistas 

plásticos ou en películas e proxectos multimedia. 
 
 
 
Frank Gratkowski, saxo alto e clarinete 

 
 
 
gratkowski.com 

Mércores 6 de xullo 2016. MARCO, 2o:30 h 

FronTTon. Alternating Flows 
 
 

 
 
 
FronTTon é un grupo de electroacústica, que propón o seu propio son, libre de clixés 
estilísticos e repleto de novas emocións. Procurando novos camiños entre a música 
contemporánea e o complexo jazz moderno. Imaxinarios paisaxes sonoros nos que 
flirtear co groove nun proceso no que o centro é a improvisación.  
 
O pintor e saxofonista santanderino Pelayo Fernández Arrizabalaga, residente en Suíza, 
é parte de FronTTon xunto ao saxofonista cubano Yosvany Quintero e o percusionista 
Dominik Dolega. Segundo eles explican, Pelayo intoxica o discursos dos outros dous 
músicos, dándolle maior profundidade polo que o resultado é o traballo dun trío ben 
conxuntado á hora de partillar o mesmo concepto de improvisación. 
 
FronTTon chega a Imaxina Sons co seu traballo Alternating Flows, despois de presentalo 
en Suíza e nunha xira por Polonia.  
 
 
 
Yosvany Quintero, clarinetes e saxos 
Pelayo F. Arrizabalaga, pratos 
Dominik Dolega, multipercusion 

Xoves 7 de xullo 2016. Auditorio Municipal do Concello, 21:00 h 

Nani García Trío. Cinematojazzía 
 

 
 

 

Este proxecto explora de forma moi concreta o “ melting pot” resultante de mistura de 

melodías de autoría propia, extraídas de bandas sonoras ou partituras escritas orixinalmente 

para teatro ou televisión, postas no contexto jazzístico sen renunciar á emocionalidade que 

supón o acompañamento sempre expresivo da corda tan afín ao mundo do da música no 

audiovisual. As estruturas melódicas e os arranxos de corda para cuarteto convocan unha 

atmosfera diferente e moi suxestiva ao servizo da improvisación. 

 

Compositor, músico e produtor musical nacido na Coruña, Nani García inicia a súa formación 

musical en composición e jazz en Suecia entre os anos 1976 e 1980 ao tempo que cursa 

estudos de lingüística nas Universidades de Upsala e Estocolmo. Ao seu retorno a Galicia 

forma parte dos diversos grupos de jazz da época. Fundador do grupo Clunia a principios dos 

anos oitenta, a súa carreira comezou como pianista de jazz, actividade que mantén 

alternando coa súa faceta de compositor.  

 

Solista, produtor musical, adaptador e compositor, conta cunha longa experiencia nos 

diversos formatos do medio audiovisual (anuncios, teleseries, vídeo, exposicións). Autor de 

bandas sonoras para longametraxes de animación e ficción, obras de teatro, curtametraxes, 

programas de TV, conta con máis de 100 publicacións entre obras de jazz, producións 

audiovisuais, producións para outros artistas. En 2010 estrea un concerto para clarinete 

baixo e orquestra de vento e recibe o encargo de composición dunha obra para 

a OSG (Orquestra Sinfónica de Galicia). O seu selo persoal queda plasmado en obras do cine 

de animación como De Profundis, Engurras ou a recentemente multigalardoada 

curtametraxe de animación O Xigante o cal o sinala como un dos especialistas no xénero.  

Dirixe o Festival de Jazz de Vigo "Imaxina Sons" entre 2011 e 2015. 

 
Nani García, piano 
Miguel Cabana, batería 
Simón García, contrabaixo 
Eduardo Coma, violín 
Lázaro Wilman González, violín 
Raymond Arteaga, viola 
Luís Enrique Caballero, violoncello 
Xavier Ferreiro, técnico de son 
 
nanigarcia.com 



13 

 

 
 
 
Xoves 7 de xullo 2016. Rúa Londres, 23:00 h 

Pedro Neves Trio 
 

 
 

 

Pedro Neves naceu no ano 1978 no Porto, Portugal. Comezou estudar piano e música 

clásica con sete anos, vinculado ao Instituto ORFF do Porto e á súa cidade. Entra na 

ESMAE (Escola de Música e Artes Escénica do Porto) no ano 2002 onde estuda con 

Pedro Guedes, Carlos Azevedo, Michael Lauren e Nuno Ferreira, entre outros, e onde 

consegue o seu grao en piano jazz en 2007. Ese mesmo ano trasládase a Barcelona a 

estudar ma Aula de Música Moderna i Jazz do Conservatorio Liceu, onde asiste ás 

materias de piano, combo e improvisación.  

 

Participou en numerosos seminarios e aulas maxistrais. Ademais do trío, outros 

proxectos seus son Creative Miles, Bruno Macedo Quartet, Lucía Martínez Quartet ou 

Sonia Pinto Quartet. Ademais de exercer a docencia con regularidade, traballa 

habitualmente como músico de estudio e músico convidado en moitos proxectos. 
  

 
 
 
 
Pedro Neves, piano 
Miguel Angelo, contrabaixo 
Leandro Leonet , batería 

Venres 8 de xullo 2016. Auditorio Municipal do Concello, 21:00 h 

Aki Takase 
 

 
 
 
Aki Takase naceu en Osaka e medrou en Tokio. Desde os tres anos recibe leccións de 

piano. Será este instrumento a súa materia central nos estudos na Tohogakuen 

University en Tokio. A finais dos anos setenta pasa unha longa estadía nos Estados 

Unidos e será no ano 1981 cando se presenta en Berlín por vez primeira co seu trío con 

Takeo Moriyama e Nobuyoshi Ino. Colabora e grava entre outros con Dave Liebman, 

Sheila Jordan, Cecil McBee, Lester Bowie, Bob Moses, Joe Henderson, Niels Henning 

Orsted Pedersen and many more followed.  

Os noventa serán unha década de dúos exitosos con Maria Joao, por unha banda, e coa 

saxofonista Davia Murray.  Desta década son as edicións Play Ballads of Duke Ellington 

(1990), Shima Shoka (1991), Blue Monk (1994) e Duet for Eric Dolphy (1998). De 1997 

a 1999 é profesora convidada na universidade de música Hanns Eisler, en Berlin. 

En 2001 publica en solitario Le Cahier du Bal (Leo Records) e xunto a Rudi Mahall, Nils 

Wogram, Fred Frith e Paul Lovens facéndose chamar St. Louis Blues o disco W.C. 

Handy-Project . En 2004 recibe o premio da crítica alemá e desde aquela segue envolta 

nunha morea de proxectos sempre coa premisa de innovar; por mencionar algún, La 

Planete Quartet con Louis Sclavis, Vincent Courtois e Dominique Pifarely.  Ela é unha 

das grandes figuras do jazz europeo máis creativo. 

akitakase.de 

Venres 8 de xullo 2016. Rúa Londres, 23:00 h 

Girls in Airports 

 

 
 
A cativadora paisaxe sonora dos Girls in Airports atravesa xéneros musicais e fronteiras 

xeográficas. A súa mestura de jazz, indie e folk urbano deriva en creación de melodías 

apegadizas e grooves hipnóticos. Os seus directos son carismáticos e convertéronos 

rapidamente nunha das bandas das que máis se fala na escena internacional. Con base 

de operacións en Copenhague, a galardoada banda xirou xa por China, Brasil e boa parte 

de Europa desde os inicios en 2009. Na súa discografía, catro traballos; o último titulado 

Fables (Edition Records). 

 

 

“(…) a súa música (…) consegue ser á vez urbana e tradicional, nacional e 

transnacional, moderno e tradicional. (…) é tamén un traballo que nos introduce nun 

auténtico son novo.“ 

AllAboutJazz.com 

 
 
 
 
Martin Stender, saxofóns 
Lars Greve, saxofóns e clarinetes 
Mathias Holm, teclados 
Victor Dybbroe, percusión 
Mads Forsby, batería 

 
girlsinairports.net 

Sábado 9 de xullo 2016. Auditorio Municipal do Concello, 21:00 h 

Orquestra de Jazz de Matosinhos 
 

 
 
 

A Orquestra Jazz de Matosinhos, creada en 1999 co apoio da Cámara Municipal de 
Matosinhos, é un laboratorio permanente que se achega ao Festival Imaxina Sons por vez 
primeira. Non esquece a tradición das grandes big-bands do pasado, pero promove 
continuamente a creación, a investigación, a divulgación e a formación na área do jazz, 
combinando a ambición internacional co sentido de responsabilidade local.  

Constituíndo unha auténtica orquestra nacional de jazz, presenta repertorios de todas as 
variantes estéticas e de todas as épocas do jazz. Establecendo colaboracións e producindo un 
repertorio específico para big-band, contemporáneo, versátil e diverso. Dirixida por Pedro 
Guedes e Carlos Azevedo, colaborou con nomes tan diversos como Maria Schneider, Carla 
Bley, Lee Konitz, John Hollenbeck, Jim McNeely, Kurt Rosenwinkel, João Paulo Esteves da 
Silva, Carlos Bica, Ingrid Jensen, Bob Berg, Conrad Herwig, Mark Turner, Rich Perry, Steve 
Swallow, Gary Valente, Dieter Glawischnig, Stephan Ashbury, Chris Cheek, Ohad Talmor, 
Joshua Redman, Andy Sheppard, Dee Dee Bridgewater, Maria Rita, Maria João, Mayra 
Andrade e Manuela Azevedo, entre moitos outros. 

A OJM actuou nas principais salas de Portugal e tamén en Barcelona, Bruxelas, Milán, Nova 
York, Boston e Marsella. Foi a primeira banda portuguesa de jazz en participar nun festival 
estadounidense, o JVC Jazz Festival, Carnegie Hall, en 2007.  

A discografía da OJM comeza en 2006 e é o reflexo dalgunhas das súas colaboracións máis 
sólidas.  A Orquestra desenvolve desde 2010 un proxecto destinado á creación dun Centro de 
Alto Rendemento Artístico (CARA) en Matosinhos, promovendo o diálogo entre arte, ciencia 
e tecnoloxía. 

ojm.pt 

Sábado 9 de xullo 2016. Rúa Londres, 23:00 h 

Kin García Trío. Xingra coma a area 
 

 
 
Kin García é un contrabaixista indispensable na escena do jazz galego e a world-music 

cunha longa traxectoria nacional e internacional. Colaborou con músicos da talla de 

Jorge Pardo, Mathew Simons, Tom Guyon, Tom Harret, Billy Pierce, John Smith, Tony 

Lazan, Dulce Pontes, Uxía, Berrogüetto, Rodrigo Romaní, Capercaillie, Talabarte, Joao 

Afonso, Filipa Pais, Nani García, Gabriel Evens, Alberto Conde, Walter White, Steve 

Brown… Xunto a estes últimos chegou a estar prenominado aos premios Grammy por 

Atlantic Bridge, disco gravado en Nova York en 2009. Actualmente compaxina a 

docencia como profesor do Conservatorio Superior de Música da Coruña na 

especialidade de jazz, coa súa carreira como intérprete.  

 

“Xingra coma a area”, con Jacobo de Miguel ao piano, e o batería Noli Torres, é o seu 

último proxecto discográfico e discorre na mesma liña dos anteriores traballos cun estilo 

ben definido (European Jazz Concept), sendo unha música que recrea paisaxes 

autobiográficos, e que percorre, a través de sete intensos temas, lugares e momentos que 

quedaron na memoria do autor. 

 
Kin García, contrabaixo 
Jacobo de Miguel, piano 
Noli Torres, batería 
 
kingarcia.wordpress.com 

Transbordo espacial. Partituras gráficas 
Un proxecto expositivo de Pelayo Fernández Arrizabalaga 
Casa das Artes. Do 7 de xullo ao 4 de setembro de 2016 

 

 
 
Formado nas artes plásticas e visuais e considerándose a si mesmo un músico “de oído”, Pelayo 
Fernández Arrizabalaga botou man de artiluxios visuais para comprender a notación musical. O 
que nacía como un sistema de apoio no seu desenvolvemento musical tomou forma como proxecto 
plástico-musical coa construción dun círculo cromático de notas. A nota DO era vermella e fronte 
a ela, SI era dun verde prado. Primeiro foron temas de Charlie Parker pasados a cor; despois a 
escritura cromática de “Giant Steps” de John Coltrane e, como derivación lóxica, naceu a partitura 
xiratoria. Un cadro, si, pero susceptible de ser lido por un intérprete musical. 
 
Sen abandoar o concepto “partitura” pero afastándose do pentagrama tradicional, as obras de 
Pelayo Fernández foron incorporando novos símbolos e elementos xeométricos, en boa parte polo 
achegamento do artista á electroacústica. Seguía os pasos de compositores como Karlheinz 
Stockhausen ou Mauricio Kagel no uso de partituras gráficas. As partituras gráficas de Pelayo 
Fernández non son só visualizacións das súas composicións. A través delas achegouse á obra de 
músicos nos que tiña un interese especial: Claude Debussy, Olivier Messianen, Gianto Scelsi ou 
Jimmy Lyons. Nos instrumentos gráficos ideados polo artista non falta a representación de 
diferentes parámetros musicais: altura, volume, silencio, ruído, dinámica, duración, ritmo. 
Tamén improvisa Pelayo Fernández con liñas e cores que logo interpreta. Así acontece na peza 
“Transbordo espacial”, na que os intérpretes poden escoller diferentes camiños para a 
improvisación nunha rede de metro que combina liñas e transbordos. 
  
Pelayo Fernández Arrizabalaga (Laredo, 1949) estudou Belas Artes en Madrid e durante os anos 
setenta foi saxofonista e clarinetista en formacións de jazz como Orgón e José Antonio Galicia 
Flamenco Jazz. Nos anos oitenta fundou Clónicos con Markus Breus, levando aos escenarios 
xoguetes,  taladros, serras mecánicas, radios, tocadiscos, casetes, gongs, percusións, instrumentos 
convencionais e non convencionais “e cables, moitos cables”. Desde 1993 vive en Suíza, onde 
continúa a desenvolver proxectos de música improvisada e electrónica. 

Academia de Sons 2016 
 
No 12º Festival de Jazz de Vigo Imaxina Sons a Academia de Sons chega a súa cuarta edición 
con epicentro no MARCO, Museo de Arte Contemporánea de Vigo. Esta proposta afonda, por 
unha banda, na vertente formativa e, por outra, na procura de novos públicos. No MARCO 
concéntrase unha semana de actividades nas que divertirse, aprender, construír e 
relacionarse. Un convite á interactuación entre xeracións convidando a pequenos e maiores 
a experimentar ao redor da música e do jazz con incursións no audiovisual, nas artes 
plásticas, na tradición oral e até na neuroloxía. Bota un ollo e escolle a túa actividade. 
 

 
 
 
Luns 4 de xullo, 11h 
Obradoiro con Esferobite 
“Superpuppets Playback” 
Límite de prazas: 20 
A partir de 7 anos, nais, país, nenas, nenos 
Duración: 3 horas 
Na Academia de Sons gustamos moito de xuntar as creacións musicais e visuais. Este é un 
obradoiro que consta de dúas partes e cuxo obxectivo é realizar un videoclip en familia 
acompañados de marionetas. Nunha primeira parte teórica, explícase de forma amena como se 
vai gravar o vídeo musical, como se prepara a actuación en directo e introdúcese a técnica do 
playback coas marionetas. Na segunda parte cada familia selecciona unha canción que saiba de 
memoria e pasan á area de confección da marioneta, onde terá materiais como calcetíns, ollos, 
pelos e complementos que prefiren utilizar para o seu “show”. Unha vez listos, seleccionaremos 
un fondo  animado para utilizalo gravaremos un ensaio da súa actuación, para poder visionala e 
comentar como mellorar. E finalmente ródase a toma final do playback da marioneta. 
 
Martes 5 de xullo, 11h 
Obradoiro con Carlos Gende 
“Beatbox” 
Límite de prazas: 25 
A partir de 9 anos 
Duración: 2 horas 
O Beatbox ou percusión vocal é o arte de executar ritmos tan só coa imitación de instrumentos 
musicais e a ampla variedade de sons producidos coa boca e a respiración. Trucos, imaxes, vídeos 
e fragmentos sonoros serven de apoio neste obradoiro. Recorda que o beatbox aínda que 
vinculado a xa ben coñecida cultura do hip hop (pois tratase do 5º elemento ou piar xunto co 
rap,breakdance, graffiti e dj) ou a estilos máis actuais de tipo dixital/electrónico, comparte as súas 
raíces coas músicas analóxicas tradicionais dos países máis dispares! 

Mércores 6 de xullo, 11h 
Obradoiro con Juanma Lodo 
“Tocando electrónica: botóns, teclas e froitas” 
Límite de prazas: 25 
Todos os públicos a partir de 6 anos 
Duración: 2 horas 
Con esta proposta queremos rachar a liña que separa ao artista electrónico do público. Se na 
pasada edición da Academia de Sons, aprendíamos a construír circuítos con Mateo Mena, este 
ano Juanma Lodo dá un paso máis alá para achegar a todos os públicos o que se esconde detrás 
das “caixas negras con botóns e teclas”. Aprenderemos o que é un sintetizador, unha caixa de 
ritmos, un sampler, un loop, os bpms, os efectos de son….e faremos música con froitas. 
 
Xoves 7 de xullo, 11h 
Obradoiro con Laura Álvarez 
“Liñas que bailan” 
Límite de prazas: 20 
A partir de 6 anos 
Pódese debuxar de mil maneiras... Debuxar con todo o corpo, correndo, saltando, rindo. Pódese 

debuxar sen mirar, debuxar co corpo do outro, debuxar coa voz, con sons, debuxar co aire...No 
Festival Imaxina Sons imos propoñervos debuxar con sons, claro. E co corpo, en movemento. Dun 

xeito eminentemente práctico e lúdico aproximarémonos a un modo diferente de abordar o 
debuxo e a pintura, investigando conceptos como a continuidade, a inmediatez, o simétrico e 

asimétrico, o rápido e o lento, o salto, a caída, o vínculo etc...Revalorizando o noso propio trazo e 
liberándoo do seu habitual labor representativo descubriremos unha linguaxe gráfica que nos 
permita expresar a nosa individualidade e plasmar no papel as nosas situacións, estados e estares, 

favorecendo un ambiente no que nos sintamos libres para expresarnos. 
 

 

Venres 8 de xullo 
Obradoiro con Pelayo Fernández Arrizabalaga 
“Partituras gráficas” 
Límite de prazas: 15 
A partir de 14 anos, especialmente recomendado para músicos, estudantes de 
música e arte. Para os músicos, recoméndase traer instrumento 
Formado nas artes plásticas e visuais e considerándose a si mesmo un músico “de oído”, Pelayo 

Fernández Arrizabalaga botou man de artiluxios visuais para comprender a notación musical. O 

que nacía como un sistema de apoio no seu desenvolvemento musical tomou forma como proxecto 

plástico-musical coa construción dun círculo cromático de notas. A nota DO era vermella e fronte 

a ela, SI era dun verde prado. Primero foron temas de Charlie Parker pasados a cor; despois a 

escritura cromática de “Giant Steps” de John Coltrane e, como derivación lóxica, naceu a partitura 

xiratoria. Un cadro, si, pero susceptible de ser lido por un intérprete musical. Neste obradoiro 

dirixido a persoas interesadas na música e nas artes plásticas, Pelayo Fernández comparte e 

demostra o seu sistema de partituras gráficas. 

 
 



www.vigocultura.org

colabora

902 504 500

www.imaxinasons.com 

